
Abstract. This article examines the damage caused by plant-eating bugs to

cotton yield elements and the effect of seedling density and pruning methods on

the number of pests and the degree of damage. The study found that increasing

seedling density leads to a rise in pest numbers and an increase in the damage to

yield elements. Furthermore, pruning methods have been shown to be effective in

reducing the damage caused by pests.

Аннотация.  Ушбу мақолада,  ўсимликхўр қандалаларнинг ғўза ҳосил

элементларига етказган зарари ва бу зарарнинг кўчат қалинлиги ва чилпиш

усулларига  боғлиқлиги  ўрганилган.  Тадқиқотда  ғўза  навларининг  турли

кўчат қалинлиги шароитида ўсимликхўр қандалаларнинг ҳосил элементлари

сонига  ва  зарарланиш  даражаларига  таъсири  таҳлил  қилинган.

Маълумотларга кўра, кўчат қалинлиги ошиши билан қандала сони ва ҳосил

элементларининг  зарарланиши  ортади.  Шунингдек,  чилпиш  усулларининг

қўлланилиши зарарни камайтиришда самарали бўлиши мумкин.

Калит  сўзлар:  Ғўза,  ўсимликхўр  қандалалар,  ҳосил  элементлари,

зарар,  кўчат  қалинлиги,  чилпиш,  агротехника,  Энтозҳеан,  агротехник

тадбирлар.

Аннотация. В  данной  статье  исследуется  ущерб,  наносимый

растительноядными жуками на  элементы урожая хлопка,  а  также влияние

плотности посадки и методов обрезки на количество насекомых и степень

повреждения.  Эксперименты показали,  что  увеличение  плотности  посадки

способствует  росту  числа  вредителей  и  увеличивает  степень  повреждения

элементов урожая. Применение методов обрезки также влияет на снижение

ущерба от вредителей.

Ключевые слова. Хлопок, растительноядные жуки, элементы урожая,

повреждения,  плотность  рассады,  прореживание,  агротехника,  Энтожеан,

агротехнические мероприятия

Ўсимликхўр қандалалар қирқдан ошиқ ҳар хил оилага мансуб бўлган

ўсимликларни  зарарлайди.  Қандала  сўрувчи  ҳашоратлар  гуруҳига  мансуб

бўлиб, ўсимликларни санчиб сўради ва кучли зарарлайди. Қандаланинг сони

ўсимликлар турига, ҳаво ва тупроқ намлиги ҳамда ҳароратига, ўсимликнинг

ёшига ҳамда қўлланилган агротехник тадбирларга боғлиқ бўлади.

Ўтказилган  тадқиқот  натижаларига  кўра,  агротехник  тадбирлардан

кўчат қалинлиги ва чилпиш усулларини ўсимликхўр қандалаларнинг сонига

ҳамда ғўзага етказган зарарига ҳар-хил таъсир кўрсатиши кузатилди.

Тажрибада ғўзанинг ўрта толали “Бухоро-102” нави (90-100 ва 110-120

минг туп/га) ҳамда ингичка толали “Сурхон-103” нави (120-130 ва 140-150

минг туп/га) 2 хил кўчат қалинлигида экилиб, ғўзага чилпиш ўтказилмаган,

қўлда чилпиш ўтказилган ва энтожеан препарати ёрдамида кимёвий чилпиш

ўтказилган вариантларда 15.08; 30.08 ва 15.09. саналарда ўсимликхўр қандала

билан зарарланиш даражаси бўйича кузатувлар олиб борилди (2.2.1-жадвал).

Олинган маълумотларга кўра, август ойининг 15 санасида ўтказилган

кузатувда  ўрта  толали  “Бухоро-102”  ғўза  навида  ҳосил  элементлари  сони

20,6-28,5  донани  ташкил  қилиб,  шундан  0,8-2,1  донаси  қандала  билан

зарарланган.  Энг  кўп  зарарланиш  ўсимлик  110-120  минг  туп/га  кўчат

қалинлигида  чилпиш  ўтказилмаган  4-вариантда  кузатилиб,  бир  туп

ўсимликдаги ҳосил элементларнинг 2,1 донаси қандала билан зарарланган.

Август  ойининг  30  санасида  ўтказилган  фенологик  кузатув  натижаларига

кўра,  ғўза туп сони гектарига 90-100 минг туп бўлганда ҳосил элементлари

сони 25,6-30,5 дона бўлиб, 110-120 минг туп/га кўчат қалинлигига нисбатан

2,4-4,5 донага кўп ва қандала билан зарарланиш даражаси эса 1,2-3,2% гача

кам бўлди. 

Ингичка  толали  ғўза  навида  ҳам  юқоридаги  қонуният  такрорланиб,

ингичка  толали  “Сурхон-103”  ғўза  навида  15  сентябр  ҳолатида  ўсимлик

гектарига  120-130  минг  туп  экилганда  ҳосил  элементлари  20,0-23,0  дона

бўлиб, шундан 1,3-2,1 донаси ёки 5,6-10,5 фоизи қандала билан зарарланган.

Кўчат  қалинлиги  гектарига  10-20  минг  тупга  оширилганда  ҳосил

элементлари сони 16,3-20,5 донани ва зарарлангани 1,3-2,4 донани ташкил

этиб,  кўчат  қалинлиги  камроқ  бўлган  вариантларга  нисбатан  0,7-4,2  фоиз

кўпроқ қандала билан зарарланган. Яъни, кўчат қалинлигини ошиши  ғўзада

ҳосил  элементлари  сони  камайиб,  қандалалар  сони  ва  зарарлаш  фоизи

кўпайишига сабаб бўлган.

Ўсимликхўр  қандалани  ғўза  ҳосил  элементларни  зарарланиш

даражасига кўчат қалинлиги билан бирга чилпиш усулларини ҳам таъсири

ўрганилди. Ўрта толали “Бухоро-102” ғўза нави гектарига 90-100 минг туп

кўчат қалинлигида турли чилпиш усулларида парваришланганда 15 – сентябр

ҳолатида  ҳосил  элементлари  23,4-28,3  дона  бўлиб  шундан  2,0-3,4  донаси

қандала билан зарарланган бўлиб, чилпиш ўтказилмаган назорат вариантида

зарарланиш даражаси 14,5 фоизни ташкил этган. Қўлда чилпиш ўтказилган

вариантда  қандала  билан  зарарланиш  8,4  фоиз  бўлса,  энтожеан  ёрдамида

кимёвий чилпиш ўтказилганда 7 фоиз ҳосил элементлари зарарланиб назорат

вариантига  нисбатан  7,4  фоиз  кам  қандала  билан  зарарланган.  Ингичка

толали ғўза навида ҳам чилпишни ғўза ҳосил элементларини қандала билан

зарарланишига таъсири ўрганилганда юқори даражада зарарланиш чилпиш

ўтказилмаган назорат вариантида кузатилди. Ғўза ривожланишида Энтожеан

препарати  ёрдамида  кимёвий  чилпиш  ўтказилган  вариантда  ғўза  ҳосил

элементларини қандала билан зарарланиш даражаси 5,6 фоиз бўлиб, назорат

вариантига нисбатан 4,9 фоиз кам зарарлангани кузатилди. 

Демак,  Сурхондарё  вилоятининг  тақир типик тупроқлари шароитида

юқори пахта ҳосили олиш ва уни қандала зарарига бардошлигини ошириш

учун ўрта толали навларни гектарига 90-100 минг туп; ингичка толали ғўза

навларини  эса   120-130  минг  туп  кўчат  қолдириб,  Энтожеан  препарати

ёрдамида кимёвий чилпиш ўтказиш мақсадга мувофиқдир.

